
నది యొక స్వప్నమని తలంచితిని. ఏమి చేయుటకుం దోచక యిటునటు నడచుచుండఁ గొండొకదూరములో నొకపురుషుఁడు నా దండకు వచ్చునట్లు కనంబడినది.

నేను వానికించుక యెదురుగాఁ బోయితిని. వాఁడు దివ్యమణిఘటితకటకకేయూరకుండరాదిమండన పరష్కృతుండై దివ్యాంబరంబు ధరించి బంగారుబెత్తము చేతనొప్పార నద్భుతతేజంబునఁ బ్రకాశింపుచు భటచిహ్నములతోఁ గానిపించెను. వాఁడు నన్నుజూచి యతి వినయముతో నమస్కరించి దేవా! మీరిట్లు పాదచారులై వచ్చితిరేల? విమాన మెందు విడిచితిరి? నేను సీమారక్షకుఁడ. దేవరకొఱకే నిరీక్షించుకొనియుంటిమి? మిమ్ముఁ దీసికొని వచ్చిన దేవదూత లేమైరి? మాకీ వార్తఁ దెలియజేయక యెందుఁబోయిరి? మీరిందు నిలువుఁడు పరివారమును దీసికొనివత్తురని చెప్పగాఁ విని నేను వాని మాటలవలన నదియొక పుణ్యలోకమని యూహించి వానికిట్లంటిని.

ఓయీ! ముందుగా నీ లోకవృత్తాంతము నా కెఱింగింపుము. విని యిష్టమున్న నిందుండెద. లేకున్న మఱియొకలోకమున కేగెదనని యడిగిన నతం డిట్లనియె. దేవా! ఇది తేజోలోకము నాఁబడు పుణ్యలోకము. స్వర్గలోకము క్రిందిది. మహేంద్రుఁడే దీని కధికారి. భూలోకములోఁ బుణ్యము జేసికొనిన వారిందువచ్చి భోగము లనుభవింతురు. ఇందు దీర్ధశుల్కయను దేవకాంత పుణ్యపురుషునికి మహిషీపదం బధిష్టించును. రూపరేఖావిలాసములచే నా చిన్నది యనవద్యయై యున్నది. అమ్మత్తకాశిని క్రొత్తగా మొన్ననే మహేంద్రునిచే నిన్నగరంబున కంపఁబడినది. ఆ కన్యారత్న మా పెద్దమేడలో నున్నది. పుణ్యపురుషుని రాక నభిలషించుచున్నది. ఆమెకు నూర్వురు పరిచారికలు గలరు. ఆ చేడియ లూడిగములు సేయ హాయిగా నా యెలనాగతో నిందు నింద్రభోగము లనుభవింపుము.

తుంబురు నారదాదుల మించిన గాయకులు గంధ్వరులు వలయున్నప్పుడు పాడుచుందురు. అప్సరస లాడుచుందురు కిన్నరలు కింపురుషులు వినోదములగు నాటకము లాడుచుందురు పెక్కులేల పుణ్యపురుషుని కేది యిష్టమో యట్లుజరుగును. పుణ్య మున్నంతకాలమతఁడే సర్వాధికారి. మఱియు మాణిభద్రుడనువా డిందుఁ బ్రధాన దండనాయకుఁడు. అతండు మీకడ సర్వదా వసించి మీ కోరికల సవరించు చుండును. పుణ్యపురుషుని రాకఁ దెలిసికొన మొన్ననే యాతండు స్వర్గలోకమున కరిగెను. మీ రాక వినిన నీపాటికే వచ్చువాఁడు. అని యా లోకవృత్తాంత మెఱింగించుటయు నేనించుక యాలోచించి ఓయీ! మేమెంతకాల మిందుండ వచ్చునో నీకుఁ దెలియునా? అని యడగితిని వాఁడిట్లనియె. 




సీ. మృష్టాన్నములను సంతుష్టినొందఁగ జనుల్

                 మంచిసత్రములఁ గట్టించినారో?

		 ఈ పేజీలో చివరి మార్పు 29 నవంబరు 2021న 04:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

